
УБЕДЛИВО БАРАЊЕ – ВО КОМПАНИЈА 

 

Несоодветна верзија 

 

Од: Никола Николоски 

До: Ивана Бошкоска 

Предмет: Итно купување на копири 

Прилог: Слика од копир машина од Copy City 

 

Иако во минатото се противевте на купувањето дополнителни копири, сметам дека најдов 

одлична зделка за копири која не смееме да ја испуштиме, но треба да делуваме пред 1 

Мај. Copy City има понуда за копири кои се навистина ефтини. Доколку реагираме брзо, 

тие ќе ни обезбедат многу бесплатни стимуланси – бесплатна маса за копир, бесплатна 

опрема, бесплатна достава и бесплатна инсталација. 

Мораме да најдеме начин да ги намалиме трошоците за копирот во многу оддели. 

Копирите на располагање не можат да одговорат на сегашните барања. Испраќаме 

секретарки или претставници за продажба до фотокопир за околу 10.000 примероци 

месечно. Овие примероци чинат 5 денари од страница и трошат многу време. Одиме 

најмалку осум пати неделно, при што губиме и време за пат и пари за копирање. 

Ве молам веднаш да го разгледате проблемот и да ми одговорите што е можно побрзо. 

Не би сакале да ја испуштиме оваа одлична зделка. 

Поздрав, 

Никола 

 

 

 

 

 

 



Подобрена верзија 

 

Од: Никола Николоски 

До: Ивана Бошкоска 

Cc: Директор за Финансии 

Предмет: Намалување на трошоци за копирање 

Прилог: Видови на машини за копирање од нашите добавувачи 

 

Почитувана Директорке, 

 

Би сакал да ви свртам внимание на еден предлог за надминување на потешкотија во 

целата организација во врска со копирањето на документи. 

Како што имаме дискутирано на претходните состаноци, проблемот со трошоците за 

копирање продолжува, и дури и се продлабочува. Имено, нашите Canon копири се 

константно во употреба, но бидејќи се оптоварени многу повеќе од предвиденото, и тоа 

од се поголем број различни корисници, многу често се расипуваат и сервисираат, со што 

се надвор од употреба многу почесто од очекуваното. Поради тоа службите се принудени 

да испраќаат вработени (секретарка, службеник, …) во надворешни фотокопирници, дури 

и по осум пати во неделата.  

Поконкретно, месечните трошоци кои ги имаме за користење на надворешна услуга за 

копирање се: 

10.000 копии месечно по цена од 5 денари/лист = вкупен трошок од 50.000 денари 

Трошоци за превоз до и од копирницата = вкупен трошок од 2.000 денари 

Работно време на вработените = вкупен трошок од 10.000 денари 

Вкупно месечни издатоци за надворешна фотокопирница = 62.000 денари 

Поаѓајќи од идејата дека доколку би го зголемиле бројот на копири за уште 3, ќе имаме 

растоварување на постоечките копири, а истовремено ќе може да ги обезбедиме со нов 

копир најфреквентните одделенија кои во моментов зависат од надворешна услуга, во 

наредната табела се обидувам да ја предочам и економската позитивност од ваквата 

инвестиција. 

 



Хартија за 10.000 копии месечно = вкупен трошок од 10.000 денари 

Тонери, сервисирање = вкупен трошок од 2.000 денари 

Месечна отплата за нови 3 копири (500 Еур * 3 + 5% амортизација) = 3.000 денари 

Вкупно месечни издатоци за фотокопирање = 15.000 денари 

Како што е видливо, заштедите на време и пари во вториот случај во однос на она што 

го правиме во моментов, се 47.000 денари месечно, што не е за потценување. 

Придобивката од намалување на стресот и времето да се ископира веднаш, наместо 

после половина час, е исто така значајна.  

Во моментов, до нас е пристигната понудата на Copy City за нови копири од типот кој ни е 

потребен (видете Attachment 1) со промотивна цена и дополнителни гратис елементи 

(бесплатна маса за копир, бесплатна опрема, бесплатна достава и бесплатна 

инсталација) за кои и е направена погорната пресметка.  

Заради споредба, во Прилог 2 и 3 се наоѓаат актуелните цени и понуди од двата други 

најголеми дистрибутери на копири со кои имаме соработувано, кои во однос на 

промотивната понуда на Copy City се послаби. 

Со оглед на тоа што оваа промоција трае до крајот на месец Октомври, ве молам за ваше 

мислење: 

- Дали да ја спроведуваме идејата за набавка на нови копири, со оглед на потребите 

и зголемените трошоци и проблеми за копирање? 

- Дали да одиме со понудата на Copy City или да земеме предвид и други 

понудувачи, со определена свесност дека може да го изгубиме терминот на 

промоцијата? 

Доколку е потребно, слободно контактирајте ме за деталите во врска со овој предлог, на 

локал 167, ќе ми биде задоволство да продискутираме за решение на овој проблем.  

Во очекување на Вашите инструкции,   

Поздрав 

Никола 

 

Сектор за финансиска контрола 

Прилепска Пивара 

Адреса …  

Телефон … 


